
ÇOX  DA  KI  YERDƏ  QƏRIBƏM 
 

 

 

 

 

 

 

 

 

 

 

 

 

 

Mənim vecsiz dünyanın bir kəsiylə işim yox, 

Mən haqqa tapınmışam-mənim Allah varımdı. 

Mən yazanlar şeir yox, tanrının möcüzəsi –  

Ağaca, daşa, suya, oda məktublarımdı! 

 

 

 

 



TANIŞLIQ 

 

Kimə nə, kiməm, nəçiyəm?- 

Hər gələn baxır, adamam. 

Dünyanın ən bəd əməli 

Adamdan çıxır – adamam. 

 

Göyə tor atan deyiləm, 

Yerdə qarsatan deyiləm. 

Nə vurub-tutan deyiləm, 

Nə elə fağır adamam. 

 

Sinəm - qalxan, dilim – süngü, 

Qəddim – ağac, əllərim – gül. 

Mən dumandan, çəndən yüngül, 

Mən dağdan ağır adamam. 

 

Doğranıram budaq–budaq, 

Tökülürəm yarpaq–yarpaq. 

Mən kefi kök, damağı çağ, 

Mən könlü yağır adamam. 

 

Haqqın görkü – ODam, SUyam. 

Haqqa varan bir yolçuyam. 

MƏNəm, SƏNəm, Oyam – buyam, 

Adamam, axır, adamam. 

 

 



KEÇIR 

 

Hər oyun dildən başlayır, 

Hər əməl təpərdən keçir. 

Başı bacadan girənin, 

Ayağı çəpərdən keçir. 

 

Fərman verir dağa, daşa 

Qışdan yaza, yazdan qışa. 

Qaydadı – hamıdan başa 

Başını tərpədən keçir. 

 

Hər ağızda tamah dişi, 

Düşür üçü, çıxır beşi. 

Dünyanın ən böyük işi, 

Bələkdə körpədən keçir. 

 

Göy kişnəyir nərə-nərə, 

Yer yarılır birdən-birə. 

Sözlülər keçməyən yerə, 

Keçənlər törpüdən keçir. 

 

İl olunca gün var, ay var, 

Hər şeydən hamıya pay var. 

Bu dünyada bircə çay var, 

Hamı bir körpüdən keçir. 

 

 



KÖNLÜM 
Nə ağlarsan, nə sızlarsan 
Bir dərdi beş olan könlüm?! 

Abbas Tufarqanlı. 

 

Yoxsa yenə bir xatan var, 

Nədi, bihuş olan könlüm? 

Uğuruna ox atan var, 

Havalı quş olan könlüm. 

 

Dilin qabar, gözlərin qan – 

Kipriyimdə sökülür dan. 

Dəmlənib dərdə yalvaran, 

Qəmlənib xoş olan könlüm. 

 

Ağrıların ağrısıynan, 

Anrıların anrısıynan, 

Göydə görklü Tanrısıynan  

Bağrıbadaş olan könlüm. 

 

Yuxusan – gerçək kimisən, 

Torda hörümçək kimisən. 

Qar üstə çiçək kimisən, 

Baharı qış olan könlüm. 

 

Ələ məni, əndər məni, 

Getməliyəm – göndər məni. 

İnsafına döndər məni, 

İnsafı daş olan könlüm. 



*  *  * 

 

Torunu sudan çək, balıqçı baba 

Mənim nə ölümüm torunda sənin? 

Məni yem etdiyin harınlar ki, var – 

Çıraq tutmayacaq gorunda sənin. 

 

Açıb qucağını bu dünya üzü, 

Dağlar da dərəymiş, dərə, bir cürə. 

Ümmana bənzəyir bu dünya özü, 

Hamı avar çəkir, hərə bir cürə. 

 

Heç nə görməyəndə heçə göz baxır, 

Heçliyə varmağın yüz qanunu var. 

Bir saman çöpünə neçə göz baxır –  

Dəryada davanın öz qanunu var! 

 

Ömrə qayıdırmış ömürdən gedən, 

Ölümdən qorxuruq ölənə kimi. 

Kimdi Tanrısına bəndəlik edən, 

Özüylə üz-üzə gələnə kimi? 

 

Bədən qayığıma əllərim avar, 

Qolum qoltaq oldu sənə çatınca. 

Mənə bir tədbir tök, balıqçı baba 

Sualtı qayıqlar düşüb dalımca. 

 

 



* * * 

 

Ötən günlərimdən söz açdım, hayıf 

Mən ki, qana-qana böyüdüm, qardaş. 

Baharda dünyaya göz açdım, hayıf, 

Üzü zimistana böyüdüm, qardaş. 

 

Əl atdım, əlimə keçən daş oldu, 

Daş atdım divlərin daş yuxusuna. 

Baharın dalınca gələn qış oldu, 

Girdim ayıların qış yuxusuna. 

 

Qəsdi, qərəzliyi nədi dünyanın?-  

Küləklər tərsinə oynatdı məni. 

Qəflət yuxusundan gidi dünyanın 

Bir ayı şilləsi oyatdı məni. 

 

Oyandım – ovxarlı kirpiklərim yox, 

Hicran at səyirdir bəbəklərimdə. 

Oyandım – Vətənin dağları qəlbi, 

Göz yaşım göl oldu çökəklərində. 

 

O vaxtdan əllərim qaşımın üstə, 

Yolum yox Allahın yanına doğru. 

Bir ayı pəncəsi başımın üstə, 

Gedirəm ömrümün sonuna doğru. 

 

 



YOXDUR 

 

Mən hamıya yad adamam,- 

«Yaxına var, yada yox»dur. 

Baş götürüb getməyə də, 

Bir kimsəsiz ada yoxdur. 

 

Çardağına qısılmağa, 

Ocağına basılmağa, 

Sükutundan asılmağa 

Bir koma, bir oda yoxdur. 

 

Hardasan, ay haqqa zaval?- 

Səninkidir bu cah-cəlal. 

Bu dünyada bircə halal 

Adam varsa, o da yoxdur. 

 

 

 

 

 

 

 

 

 

 

 

 



 

 

OLSUN 

 

Dünyaya kefə gəlmirik, 

Bir az da göz yaşın olsun. 

Qaşın altda gözün varsa, 

Gözün üstə qaşın olsun. 

 

Dilində haqq sözün varsa, 

Söz deməyə üzün varsa, 

Ürəyində közün varsa, 

Ətəyində daşın olsun! 

 

Bu din mənim dinim deyil, 

Bu don mənim donum deyil. 

Bu ömür də mənim deyil, 

Apar, halal xoşun olsun. 

 

 

 

 

 

 

 

 

 

 



 

 

* * * 

 

Biz hamımız bir adamıq, 

Həyat bir şirin yuxudur. 

Yazıq daşların acları, 

Yazıq insanın toxudur. 

 

Sapır haqq yolundan hamı,- 

Qanı quruyur adamın! 

Təmənnam – Allah salamı, 

O da dostların yoxudur. 

 

İnadımdan aşağıyam, 

İnamımın işığıyam. 

Mən dərdimin aşığıyam, 

Məni oxudan oxudur. 

 

 

 

 

 

 

 

 

 

 



BIR GECƏNIN OVQATI 

 

Ölmədim, yaşadım bu gecəni də, 

Gələn gecəyə də işıq ucu var. 

Sabahkı ömür də gedəcək hədər, 

Birisi günün də yenə borcu var. 

 

Kəsib qabağımı bir dar küçədə, 

Bu zülmət üstümə iməkləyəcək. 

Bir çimir yuxumu sabah gecə də, 

Bir işıq şüası döyəcləyəcək. 

 

Sabah da araya girib ikindi, 

Gündüzü gecəyə calayasıdı. 

Bu Günəş bu Yeri sadağa kimi, 

Sabah da başına dolayasıdı. 

 

Fərmanı fərmandı bircə günün də, 

Hər anın özünün öz sarı simi. 

Ən yaxın dostlarım haray günündə 

Yanacaq ən uzaq ulduzlar kimi. 

 

Qəlbin ağrısını dil çəkməyəcək, 

Quru qaraltıdı bu ah da, ün də. 

Bu cinlər yaxamdan əl çəkməyəcək, 

Bu gün də, sabah da, birisi gün də! 

 

 



* * * 

 

Bir az bu ağaca, bir az o daşa, 

Bir az bu torpağa oxşayıram mən. 

Bir az ağac ömrü, bir az daş ömrü, 

Bir az torpaq ömrü yaşayıram mən. 

 

Yüz yol od qoyanlar yandırammadı, 

Olmadı kimsəyə əyilməyim də. 

Palıd vüqarımı sındırammadı, 

Salbalar altında böyüməyim də. 

 

Ovcumun içində qəbrim qazıldı, 

Gözümün ovcuma boşalan vaxtı. 

Mənim yaddaşıma daşla yazıldı, 

Mənim ürəyimin daş olan vaxtı. 

 

Şikar qovladılar, at oynatdılar, 

İllərlə yarımcan canımın üstə. 

Qara gözlərimdə qır qaynatdılar, 

Asfalt döşədilər alnımın üstə. 

 

Bir az ağaclara, bir az daşlara, 

Bir az torpaqlara oxşadım, neynim? 

Bir az ağac ömrü, bir az daş ömrü, 

Bir az torpaq ömrü yaşadım, neynim?! 

 

 



 

 

YAŞAYIRAM 

 

Bir adım var, bir adamam, 

Ömrümü bir yaşayıram. 

«Başımda palıd ağacı», 

Köksümdə sirr yaşayıram. 

 

Öz üstümə yeriyirəm, 

Öz səsimdə çürüyürəm. 

Kəlmə-kəlmə əriyirəm, 

Sətir-sətir yaşayıram. 

 

Ahımdan qaya laxlayır, 

Halıma quşlar ağlayır. 

Məni bir Allah saxlayır, 

Bir də səbr, yaşayıram. 

 

 

 

 

 

 

 

 

 

 



 

 

MƏNI 

 

Yediyim qəm, içdiyim qəm, 

Nə zilim zil, nə bəmim bəm. 

Çox da ki, yerdə qəribəm, 

Saxlayacaq Göylər məni. 

 

Ya uzağa, ya yaxına –  

Umudum var sabahına. 

Günlər qatıb qabağına, 

Teylər məni, teylər məni. 

 

Öz ürəyim öz halımdan,  

Öz əllərim öz qolumdan, 

Öz yollarım öz YOLumdan 

Eylər məni, eylər məni! 

 

 

 

 

 

 

 

 

 

 



 

 

MƏNƏM 

 

Dərdim, məni tanımadın, 

Girləndiyin oda mənəm. 

Mənə ilham verən sənsən, 

Sənə gələn qada mənəm. 

 

YOXluğu VARa çəkilən, 

Qəmi bazara çəkilən, 

Haqqından dara çəkilən 

Ya ruhumdu, ya da mənəm. 

 

Götürməz bu ərki dünya, 

Udammaz bu dərki dünya: 

«Bu məqamda tərki-dünya 

Bir şair var – o da mənəm». 

 

 

 

 

 

 

 

 

 

 



 

 

SABIR  YUSIFOĞLUYA 

 

Yaşıl-yaşıl sözlərimi, 

Yaş aparan gözlərimi, 

Daş göynədən dizlərimi, 

Sıxdım ürəyimə, sıxdım. 

 

Çəpəri çətən dərdləri, 

Yanımdan ötən dərdləri, 

Tökülüb itən dərdləri, 

Yığdım ürəyimə, yığdım. 

 

Yükümü ağır elədim, 

Çiynimi yağır elədim. 

Sinəmi çığır elədim –  

Çıxdım ürəyimə, çıxdım. 

 

 

 

 

 

 

 



GEDIRIK 

 

Hər gecənin səhəri var, 

Hər varlığın təhəri var. 

Hər ömrün bir kəhəri var, 

Bağrını yarıb gedirik. 

 

Hər qəmin bir düyünü var, 

Hər nəşənin bir ünü var. 

Hərənin sanlı günü var, 

Sanayıb, durub gedirik. 

 

Yayda oduq, qışda qarıq,- 

Nəyə desən yarayarıq. 

Yaman kefqom adamlarıq, 

Kefdi da…, görüb gedirik. 

 

Biz hər şeyi bilənlərik, 

Biz heç nəyi biləmmərik. 

Qurğu ilə gələnlərik, 

Qurğudu, qurub gedirik. 

 

Düzündə bitək Allahın, 

İzində itək Allahın. 

Əl bizim – ətək Allahın, 

Bir yoldu, varıb gedirik! 

 

 



* * * 

 

Əsibən bağrım başını 

Oydunmu külək, oydunmu? 

Bu gecənin rəngini də 

Soydunmu külək, soydunmu? 

 

Haram dəymədi əlinə, 

Yalan gəlmədi dilinə. 

Axır İblisin felinə 

Uydunmu mələk, uydunmu? 

 

Əyildim öpdüm üzündən, 

Usanıb keçdim gözündən. 

Ağlın nə kəsir özündən,- 

Doydunmu ələk, doydunmu? 

 

Ulduzların axıb getdi, 

Canını oda yaxıb getdi. 

Bir şimşək də çaxıb getdi, 

Saydınmı fələk, saydınmı? 

 

Dünya oyun, ömür fənddi, 

Hər eşqə ağıl sərhəddi. 

Mən qandığım bu beş bənddi –  

Duydunmu ürək, duydunmu? 

 

 



 

 

 

HIRSIN NƏZMI 

 

Axır gəlib haqq nahaqqa 

Calandı, canım, calandı. 

Qisas qurdla qiyamətə 

Qalandı, canım, qalandı. 

 

Nə bizdən oldu hərəkət, 

Nə göydən endi bərəkət. 

Bu yetim, yesir məmdəkət  

talandı, canım, talandı. 

 

Nə qohumuq, nə də yadıq – 

Elə hamımız bir zadıq. 

Deyirlər guya adamıq, 

Yalandı, canım, yalandı! 

 

 

 

 

 

 

 

 

 



YUSIF SƏMƏDOĞLUYA 
 

Dadıb ləzzətini isti al qanın, 
Qarğalar da leşə yığışmaz daha. 
Bürkülü günləri gəlib dünyanın, 
Bir baş bir dərəyə sığışmaz daha. 
 
Həyat bir qarışıq yuxudur, yuxu 
Dünyadan dünyaya irişənlərə. 
İndi adamların yarıdan çoxu 
Boğaz ortağıdı goreşənlərə. 
 
Gərək orlmayan da, gərək olan da 
Dünyadan zəli tək yapışır elə. 
İrəli gedən də, geri qalan da 
Hərə öz ağlıyla çarpışır hələ. 
 
Ruzusu torpaqda, əli göydədi, 
Yurda yarayırmı yurdda qalanlar? 
Torpağı titrədir, ərzi göynədir 
Gorunda dəm tutub zurna çalanlar. 
 
Kimi «yarımallah», kimi asidi, 
Dərddi dərdlilərin dərk etdiyi də. 
Daha bundan artıq nə olasıdı 
Tanrının bəndəyə görk etdiyi də?! 
 
Yomrulub yolları lütün, üryanın –  
Nallı ayaqların mıxı tökülür. 
Mürgülü günləri gəlib dünyanın,- 
Hamının gözündən yuxu tökülür. 



ALIN YAZISI 

 

Nə kəm yüklənən var, nə çox daşıyan 

Hərə öz yükünü daşıyır, lələ. 

Nə nakam ölən var, nə çox yaşayan 

Hərə öz ömrünü yaşayır, lələ. 

 

Heç kəs əl çəkməyib öz xislətindən, 

Heç kəs öz qanına qıyan olmayıb. 

Nə qaçan olmayıb öz qismətindən, 

Nə qismətdən artıq yeyən olmayıb. 

 

Bu gün əlimizdən aldıqlarının  

Sabah bircə-bircə sayını verib. 

Yaradan varsa da yaratdığının 

Ürəyinə görə payını verib. 

 

Cənnətdə cənnətlik qalmaqdan ötrü, 

Adəm də, Həvva da qovulmalıydı. 

Nəsimi NƏSİMİ olmaqdan ötrü, 

Bircə yol varıydı – soyulmalıydı! 

 

Yerdə qalanları üzürük yerdən, 

Əldən çıxanları yanıyırıq biz. 

Guya haqq görmüşük ikidən-birdən, 

Guya haqsızlığı tanıyırıq biz. 

 

 



 

Niyə baş əyməyək taleyimizə? – 

Həqiqət dediyin taledi ki, var. 

Ümid yeri qoyub atalar bizə, 

Ümid yeri qoyub – «Axtaran tapar». 

 

Sinəsində oyuq, alnında şırım 

Bir daşın ovcumda boğdum səsini. 

Duyduqca, goruma yaxınlaşıram 

Dünyanın  «qəbristan fəlsəfəsini». 

 

 

 

 

 

 

 

 

 

 

 

 

 

 

 

 

 

 



 

 

 

MURAD KÖHNƏQALAYA 

 

Murad abi, Köhnəqala, 

Dağ olası düzün varmı? 

Məhşərdə – Haqq dərgahında, 

Ağ olası üzün varmı?! 

 

Sinəndə sipərin bəlli, 

Bağında çəpərin bəlli. 

Könlündə təpərin bəlli, 

Canda necə – dözüm varmı? 

 

Yağılar kama yetişdi, 

Ağular cama yetişdi. 

Sözüm tamama yetişdi, 

Sənin mənə sözün varmı?! 

 

 

 

 

 

 

 

 

 



 

 

INŞALLAH 

 

Könül, bunca qəm eləmə, 

Qalmarıq naçar, inşallah! 

Yerdən umud gözləməyən 

Quş olub uçar, inşallah! 

 

Ovcunda boğulur səsin, 

Sızlama, Allah bəndəsi. 

Bu yerin, göyün Yiyəsi 

Bir gün nur saçar, inşallah! 

 

Haqq deyib haqlayan Tanrı, 

Haqqa gün ağlayan Tanrı, 

Bir yandan bağlayan Tanrı, 

Bir yandan açar, inşallah! 

 

 

 

 

 

 

 

 

 

 



MÜƏMMA 

 

Nə sirri-xudasan, baş açmaq olmur, 

Nə məğzi-pünhansan, anlamaq çətin? 

Adamı adama qul eləməkdi 

Bineyi-qədimdən işin, sənətin. 

 

Hörmətin, xətirin hamıdan başda, 

Qədirin, qiymətin aləmə bəlli. 

Sənin üstündədi bütün savaşlar, 

Sənin ovcundadı şeytanın əli. 

 

Min bir qiyafən var, min bir adın var –  

Doğmasan, əzizsən, yadsan, yağısan. 

Zəhər tuluğusan – şirin lalın var, 

Könül xoşluğusan, sinə dağısan. 

 

Varımsan – ərkim var hökmdara da, 

Yoxumsan – nəyim var quruca sözdü. 

Biri sığalından xumarlanmada, 

Biri kötəyindən qan qusur – düzdü. 

 

Xeyir baltasısan, şər külüngüsən, 

Meydanın genişdir, matahın baha. 

Di gəl, sən yazıq da bizim günlüsən, 

Sənin də urvatın  qalmayıb daha. 

 

 



 

 

ELƏDI 

 

Bu gərdiş gülü yazından, 

Qarı qışından elədi. 

Bu vərdiş eli sazından, 

Dağı daşından elədi. 

 

Bir sevgiyə tutalğacdım, 

Bir əhli-hala möhtacdım. 

Öz ağlıma ürək açdım, -  

Məni başından elədi. 

 

Demə zamandı günahkar, 

Demə adamdı günahkar. 

Ay İbrahim, dünya ki var, 

Yaranışından elədi. 

 

 

 

 

 

 

 

 

 

 



 

 

BÜLBÜL SƏNIN  IŞIN QANDI 
Eyni adlı xalq mahnısına. 

 

Nə  oxursan yana-yana, 

Bülbül, sənin işin qandı! 

Qəsd eləmə şirin cana, 

Bülbül, sənin işin qandı! 

 

Od alan oda qaytarmaz, 

Dərd verən yada qaytarmaz. 

Ah-fəqan qada qaytarmaz, 

Bülbül, sənin işin qandı! 

 

Çıxıban taxta – oxursan, 

Yığvala, baxta – oxursan. 

Haqq deyib, haqdan oxursan, 

Bülbül, sənin işin qandı! 

 

 

 

 

 

 

 

 

 



ELƏ BILIRSƏN KI… 

 

Elə bilirsən ki, səni duymuram, 

Elə bilirsən ki, mən qəlbi daşam. 

Elə bil hər dəfə səni görəndə 

Dizləri titrəyən mən olmamışam. 

 

Bəzən yol getmişik uzun-uzadı, 

Nə mən danışmışam, nə sən dinmisən. 

Hələ də gözlərim ulduzlardadır,– 

Sən elə mənimçün göydən enmisən. 

 

Səni illər boyu sevdim gizlicə, 

Dindi ürəyimin axır təpəri. 

Əllərim əlinə toxunan gecə 

Əlləri qoynunda açdım səhəri. 

 

Hər gecə sənsizlik çöküb sinəmə, 

Çöksüyüb sinəmə inildəmişəm. 

Vaxt olub, yüyürüb gecəyarısı, 

Pəncərən önündə şer demişəm. 

 

Səndən nə gizlədim, nə deyim sənə, 

Arxada ömür var, qarşıda ölüm. 

Tale ilk eşqimi çox gördü mənə, 

Sən mənə özünü çox görmə, gülüm. 

 

 



MƏKTUB 

 

Çəkildim qınıma, elə çəkildim, 

Daha yollarında duman deyiləm. 

Nə məndən mərhəmət gözləmə daha, 

Nə səndən mərhəmət uman deyiləm. 

 

Yığışdır yolumdan baxışlarını, 

Bu yollar sənsiz də udacaq məni. 

Mən sənin adını tuta bilmirəm, 

Hardasa qarğışın tutacaq məni. 

 

Çiçək ətri kimi uçub gedənmiş, 

Bir çiçək ömrünü yaşayan çevgi. 

Məni qıyma-qıyma doğradı keçdi, 

məni misra-misra daşıyan sevgi. 

 

Demirəm bağışla, keç günahımdan, 

Kim kimə bağışlar günahı bunca? 

Özüm də keçmərəm heç günahımdan;– 

Ya keçilən günah–ya alınan can. 

 

Bir ulduz gözləyir göydə hərəni, 

Hər adı bir ulduz çəkib aparır. 

Bu gecə son dəfə aç pəncərəni, 

Adımı pıçılda göylərə sarı. 

 

 



BU  HƏYAT MƏNIMÇÜN  BIR 
  DAR  AĞACI 
 
Nə vaxtdı ürəyim təndir qaxacı, 
Sinəm daş əridən təndir kimidi. 
bu həyat  mənimçün bir dar ağacı, 
Bu yollar boynumda kəndir kimidi. 
Çəkib ümidimi üzdükcə zaman 
Vaxtın kölgəsinə qısılıram mən. 
Gecələr qarışıq yuxularımdan, 
Gündüzlər gözümdən asılıram mən.– 
Bu həyat mənimçün bir dar ağacı. 
 
Bu dərdin əzəldən yoxdu çarası, 
Çətin yazılanlar asan pozulub. 
Buna haqq neyləsin Adəm balası?– 
Haqqı haqq eləyən mizan pozulub. 
Ahıma göylərdə gürşad oyanır. 
Ruhum cana həsrət, cismim qəbirə, 
Başımın tüstüsü ərşə dayanır, 
Əlim Göyə çatmır, ayağım Yerə,– 
Bu həyat mənimçün bir dar ağacı. 
 
Bir son nöqtəsi var sonsuzluğun da, 
Ondan da o yana yenə var nəsə. 
Canda candan əziz dərd var, ağrı var 
Mənə can şirindi söyləyən kimsə:– 
Bu qədər dilində buxov gəzdirmək, 
Bu qədər ağzından qan gəlmək olmaz, 
Yaşamaq deyilən bu imiş demək, 
Yarəb, gödək elə ömrünü bir az 
Bu həyat məniimçün bir dar ağacı. 



MIRZƏ ƏLƏKBƏR SABIRƏ 

 

Gözümdə yaş səkdi, baba, 

Ağzımda daş bərkdi, baba. 

Sinəmə dağ çəkdi, baba, 

Zaman bu boyda, bu boyda! 

 

Yalan hörən hörübmü, de, 

Dövran sürən sürübmü, de. 

Haqqın gözü görübmü, de, 

Duman bu boyda, bu boyda?! 

 

Üstümə gün doğasımı, 

Yoxsa zülmət boğasımı? 

Yerə, Göyə sığasımı, 

Aman bu boyda, bu boyda?! 

 

Kül etmişik közümüzü, 

Tapammırıq  özümüzü. 

Kimdi belə gözümüzü, 

Yuman bu boyda, bu boyda?! 

 

Minən minib çiynimizə, 

Almırıq da eynimizə. 

Hardan dolub beynimizə, 

Saman bu boyda, bu boyda?! 

 

 



AVTOPORTRET 

 

Nə tez inadına daş dəydi belə, 

Nə tez inamına dəyib qayıtdın? 

Yenəmi ağlını ürəyin kəsdi? 

Yenəmi baxtını söyüb qayıtdın? 

 

Qoşulub getdinmi durna dəsinə, 

Bir kimsə yolundan saxlamadı ki? 

Buludlar üz qoydu Yer kürəsinə, 

Göy üzü yerindən laxlamadı ki? 

 

Hər şeyə ad varsa, ad qoyan da var,– 

Bəlkə dağlar dərə, dərələr dağdır? 

Bəlkə bu ağlardı elə  qaralar, 

Bəlkə bu qaralar elə dümağdır? 

 

Gülürsən, gülməli burda nə var ki?– 

Ancaq ağlamalı bir şey də yoxdur. 

Görürəm, gözünü göynədir rəngi,– 

Bir az bu söhbətin işığı çoxdur. 

 

Hə, bir də azadlıq deyirdin axı, 

Elə bir söz-söhbət gəzir arada. 

Sənin azadlığın içindən axır, 

İçindən axacaq bundan sonra da. 

 

 



 

 

Əlində olsaydı öz ixtiyarın; 

Çoxdan ilim-ilim itməliydi ki. 

Axı bu ürəklə canım-ciyarım, 

Sən hansı mənzilə yetməliydin ki? 

 

Bu mizan-tərəzi düzələr çətin, 

Yəni bu görklər də ağ yalandımı? 

Ənəlhaqq! – çığıran bir məmləkətin, 

Yenə səltənəti yağmalandımı?! 

 

Nə bir kömək dilə, nə təsəlli um, 

Ondan adamlarda yığın-yığındı. 

Sənin qovuşmalı iki Yerin var,– 

O sənin TANRIn və TƏNHALIĞINdı. 

 

 

 

 

 

 

 

 

 

 

 

 



 

 

 

 

* * * 

 

Torpaq daşa yiyə durmur, 

Gözlər yaşa yiyə durmur, 

Bədən başa yiyə durmur, 

İlişəndə baxt qarmağa. 

 

Torpaq kimi əkilərik, 

Toxum kimi səpilərik. 

Vaxtı gələr çəkilərik, 

Sən qeyibə, mən çarmıxa. 

 

Bu bazardı – seç, nə yoxdur?! 

Bu ömürdü – keç, nə yoxdur?! 

Haqq deyilən heç nə yoxdur, 

Ancaq dəyər axtarmağa. 

 

 

 

 

 

 

 

 



 

 

 

 

 

 

ELƏ  KI,  ÜZÜNƏ TORPAQ QAYITDI… 

 

 

 

 

 

 

 

 

Hardasan dünyanın halal adamı?– 

Hardasan, varmısan–səsimə səs ver. 

Məndən o tərəfə sən tükənirsən, 

Səndən bu tərəfə mənə nəfəs ver. 

 

 

 

 

 



BU  DÜNYA 
 
Hamını bir əllə çəkib gətirdi, 
Hərəni bir gözlə süzdü bu dünya. 
Göz açıb yollarda gördüm özümü, 
Canımı yollarda üzdü bu dünya. 
 
Dəli duyğulara qucaq yeriyəm, 
Qaçaq düşərgəsi, naçaq yeriyəm. 
Ovcunun içində ocaq yeriyəm, 
Ovcumun içində közdü bu dünya. 
 
Hamıya aşikar, hamıya bəlli, 
Qucaqla on yerdən, yapış on əlli:– 
Əllini sayana əlli ki, əlli, 
Yüzünü sayana yüzdü bu dünya. 
 
Quran qurğusunu belə qurubdu,– 
Baxtı buruq olan boynu buruqdu. 
Kiminin boynuna boyunduruqdu, 
Kiminin boynuna xəzdi bu dünya. 
 
Haqdan kim göndərdi bizə bu dərdi?– 
Dərd olsa  nə vardı böhtandı, şərdi. 
Çobana çomaqdı, zərgərə zərdi, 
Çərçiyə arşındı, bezdi bu dünya. 
 
Ətəyində alğış, dilində qarğış, 
İbrahim, sirrinə–sehrinə alış. 
Enənə enişdi, çıxana yoxuş, 
Yerində sayana düzdü bu dünya. 
 



HƏQIQƏT 

 

Nə günah var bu gecikən səhərdə, 

Heç demirik gözü yolda qalan var. 

həqiqət var – tül pərdədi, tül pərdə, 

Arxasında özü boyda yalan var. 

 

Bu həyatdı, gözün görür, sına. bax, 

Ümidini siyirdiyin qına bax, 

İblislərin geiyndiyi dona bax,– 

Ətəyində neçə namaz qılan var. 

 

Ayaq üstə, düz yollarda səkən biz. 

Bir-birinin ayağından çəkən biz 

Diri gözlü ölümə diz çökən biz, 

Quyruq üstə şahə qalxan ilan var. 

 

Binalar var – bircə halal daşı yox, 

Anlayammaz bunu qardaş, naşı, yox. 

Həqiqətin əziləsi başı yox, 

Ancaq onu haldan hala salan, var. 

 

Gecəsini gündüzünə  qataqmı? 

Xumarlanıb ağuşunda yataqmı? 

Dəyərinə–dəyməzinə sataqmı?– 

Bu dünyanı bəlkə satın alan var?! 

 

 



QALDI 
Haqq ilə nahaqqı axtaran hakim 
Tapar qulaq ilə göz arasında 

Aşıq Ələsgər 

 

Kəsildi ayağı aran köçünün, 

Yayalaqlar sərsəri yellərə qaldı. 

Ayna bulaqların nazını çəkmək, 

Qarğılı, qamışlı lillərə qaldı. 

 

Tərlan sarı görmür, sərraf naşını, 

Nə qəlbi duyan var, nə göz yaşını. 

Daşlar yarğanlara soxub başını, 

Hayqırıb kirimək sellələrə qaldı. 

 

Zəmilər becərib, dəndən kəsilmək,– 

Ömürdən kəsilmək, gündən kəsilmək, 

Arxadan çatılmaq, öndən kəsilmək, 

Kimsəsiz, günahsız əllərə qaldı. 

 

Çəkmir sevənləri saz sınağına, 

Çəkmir tufanları yaz sınağına. 

Qarı tənəsinə, qız sınağına, 

Qovrulub–sovrulmaq tellərə qaldı. 

 

Yenə qolboyundu İblisnən Mələk, 

Yenə savaşdadı xəlbirnən ələk, 

Haqq ilə nahaqqı ayırd eləmək, 

Karlara, korlara, şillərə qaldı. 



BAŞINA DÖNDÜYÜM 

 

Uca tanrım, ucalığın haqlandı 

Bir mətləbim var, başına döndüyüm:– 

Məni qoymur öz ömrümü yaşayam, 

Abır-həya, ar, başına döndüyüm. 

 

Dindirirəm – qara daşlar ağlayır, 

Dillənmirəm – dilim mamır bağlayır. 

Dərələrdə sellər məni haqlayır, 

Zirvələrdə, qar, başına döndüyüm. 

 

Bu yürüşnən bir mənzilə çatmazdım,– 

Belə bilsəm heç başımı qatmazdım. 

Mənə qalsa ipə-sapa yatmazdım, 

Yatdım oldum xar, başına döndüyüm. 

 

Ətək-ətək üstümə od tökdü ki, 

Kəlmə-kəlmə ürəyimi sökdü ki... 

Ağ günümü göy əskiyə bükdü ki, 

Bir nainsaf yar, başına döndüyüm. 

 

Təmənnam yox kimlərdənsə baş olum, 

İbrahiməm, İbrahim də kaş olum, 

Ya bilmərrə daşa döndər daş olum, 

Ya neynirsən gör, başına döndüyüm! 

 

 



OLMAZ - OLMAZ 

 

Yeddi yol səcdə qıl, yeddi qat əyil 

Zalımdan məzluma hay olmaz-olmaz. 

Hər saya salınan sahib-say deyil, 

Hər saya gələndən say olmaz-olmaz. 

 

Min bir qiyafədə gəlsin səhnəyə, 

Astar üzə bəlli, təzə köhnəyə. 

Yüz  arxı  qaldırıb bağla dəhnəyə, 

Dəhnədən çıxandan çay olmaz-olmaz. 

 

Qanında yoxdursa ha daşdan süzül, 

Ha əlləş, ha çarpış, ha əri, üzül. 

Nə qeyrət dəvədir, nə namus qızıl,– 

Qardaşdan qardaşa pay olmaz-olmaz. 

 

Tanrının bəndəylə yoxdur qərəzi, 

Var şöhrət mərəzi, gödən mərəzi. 

Hər şeyə ölçüdür mizan-tərəzi,– 

Artıqdan əskiyə tay olmaz-olmaz. 

 

İbrahim İlyaslı dolanar bihal, 

Göyə çıx, Yerə gir hökmdür bu hal:– 

Sərkərdəsiz millət, aşıqsız mahal, 

Aqilsiz məmləkət bay olmaz-olmaz. 



GETDI 
Xalq şairi Hüseyn Arifin vəfatına. 

 

Dan ulduzu kimi doğdu cahana, 

Aylı bir gecənin səhəri getdi. 

Əlində qələmi, döşündə sazı, 

Altında köhləni–kəhəri getdi. 

 

Təpədən dırnağa nur, işığıydı, 

Cümlə məclislərin yaraşığıydı, 

Qağa əsrimizin HAQQ AŞIĞIydı,– 

Tükəndi  Dünyaya  səfəri, getdi. 

 

HAQQ! dedi – yolunda çəkdi cəfa da, 

Sitəmlər içində sürdü səfa da. 

Canını tapşırdı Ağstafada, 

Qarsa, Ərzuruma xəbəri getdi. 

 

Ömürdən saymadı «Dilqəm»siz annı, 

Sözü ömr eləyər torpağı sanı. 

Köçdü könlümüzün şer sultanı, 

Getdi dilimizin əzbəri, getdi. 

 

İlhamı binadan başlayanların, 

Kişi tək yaradıb–yaşayanların, 

Vurğunun ruhunu daşıyanların, 

Dünyadan sonuncu nəfəri getdi. 

 



HƏLƏ 

 

Nehrə çalxayıram üz gətirəmmir, 

Ocaq qalayıram köz gətirəmmir. 

Ağlım ilhamımla düz gətirəmmir,– 

Ağlıma gələni yazıram hələ. 

 

Təpəmə döşəyir yoxdan yazan da, 

Dərədən yazan da, dağdan yazan da. 

Şerimin birində haqdan yazanda, 

Beşində yuxumu yozuram hələ. 

 

Sinəm ocaq yeri, başım bacadı, 

Tüstüm göyə çatmır – göylər ucadı. 

Yolum şimşək kimi haça-haçadı, 

Bir yolda neçə yol azıram hələ. 

 

Dəryada qayığın qayıqlığına, 

Qayıqdan dəryanın ayıqlığına, 

Soyuq misraların soyuqluğuna, 

Kürkümə bürünüb dözürəm hələ. 

 

Göynədi, sızladı yaram yolunda, 

Bir eşqə düşmüşəm, varam yolunda. 

Bir məslək yolunda, məram yolunda. 

Uzağı ölməyə hazıram hələ. 

 

 



ƏYLƏN 
Tanı getdiyin yolları, 
Dumandı. ay gedən əylən. 

Akif Səməd 

 

Sən mənim bağı-bağçamda, 

Ətirdin, ay gedən, əylən 

Küməsiz başım üstündə, 

Çətirdin, ay gedən, əylən. 

 

Üz tutalı bu yollara, 

Dabanım çat, dilim para. 

Bir gör məni haralara, 

Gətirdin, ay gedən, əylən. 

 

Dana bilənlər asıdı, 

Allahını, Tanrısını. 

«İnsaf dinin yarısıdı»,– 

İtirdin, ay gedən, əylən. 

 

Atlıları saldın atdan, 

At murazdı – çıxdı yaddan. 

Yeri ayaqlarım altdan, 

Götürdün, ay gedən, əylən. 

 

Zalım, el-oban haradı, 

Cümlə dərdimə çaradı. 

İncə deyilən buradı, 

Ötürdün, ay gedən, əylən. 



PƏRI 

 

Nə baxarsan qannı-qannı, 

Uğuruma çıxan pəri? 

Daha nə mən ev yiyəsi, 

Nə də sən ev yıxan, pəri. 

 

Min eşqin səmənd atına, 

Çıx göyün yeddi qatına. 

Üzüm ayağım altına, 

Bihuşdarı qoxan pəri. 

 

Alçaq dağda qar olamaz, 

Var olmayan var olamaz. 

Məndən sənə yar olamaz, 

Şahzada pəri, xan pəri. 

 

 

 

 

 

 

 

 

 

 

 

 



 

BIZI 
Dostlarım Aydın, Mirzalı, Zahid, Sirac  üçün. 

 

Dindi kefimizin kök olan simi,– 

Allatmasın dəli duyğular bizi. 

Əjdaha kamına ov çəkən kimi, 

Çəkdi ağuşuna uyğular bizi. 

 

Gəlin, özümüzü öyməyək belə, 

Nələri, kimləri söyməyək belə. 

Çox da döşümüzə döyməyək belə, 

Basdı, üstələdi qayğılar bizi. 

 

Kül-külfət yanında üzü ağ olsun, 

Bir pöhrəsi olan min budaq olsun. 

Hərənin evində canı sağ olsun,– 

Yaşadar bu sevgi–sayğılar bizi. 

 

 

 

 

 

 

 

 

 

 



 

MÜBARƏK 
 

Rusiyanın Voloqda vilayətində yerləşən həbs düşər-

gəsindəkii təkadamlıq kameradan səsləniş 

 

Bu da sənin təkotaqlı mənzilin, 

Atam oğlu, ev-eşiyin mübarək. 

Həyətində keşikçilər tətikdə, 

Həyət-bacan və keşiyin mübarək. 

 

Əvvəl-axır təpildinmi qınına? 

Quşluğuyla quş səkəmməz yanına. 

Xatirələr layla desin canına,– 

Dəmir qapın, daş beşiyin mübarək. 

 

Çox xatadan, çox bəladan sovuşdun, 

Qismətinə, qədərinə yovuşdun. 

HAQQ deyirdin–HAQQına da qovuşdun, 

Bu da sonu HAQQ işinin, mübarək! 

 

 

 

 

 

 

 

 

 



 

GƏL 

 
Beş il dünyaya gəlişini gözlədiyim qızım Sənubərə 

 

Hardasan, qapımın-bacamın adı, 

Hardasan evimin gur işığı, gəl. 

Açılsın bir sözə lal olan dilim, 

Açılsın könlümün qırışığı, gəl. 

 

Mən sənsiz suları sovulan çayam, 

Mən sənsiz  çöllərdə daşlara tayam. 

Sənsiz tərki-zaman, tərki-dünyayam, 

Dünyayla dünyamın barışığı, gəl. 

 

Sənsiz öz başıma qalxır öz əlim, 

Solur həsrətindən dünyagözəlim. 

Əzəlim-sonumsan, sonum-əzəlim, 

Hardasan, adımın yaraşığı, gəl. 

 

 

 

 

 

 

 

 

 



QALDI 

 

Təngidi çaparlar, qaraldı atlar. 

Yazın yaz günündə saraldı otlar. 

Yanıq verə-verə ötdü buludlar, 

Çiçəklər çığıra-çığıra qaldı. 

 

Dünya bir kəlmədən söz döndərənə, 

Dünya bir baxışdı göz döndərənə. 

Ləzzəti Tanrıdan üz döndərənə, 

Özü füqarəyə, fağıra qaldı. 

 

Bu günün payları sabaha düşdü, 

Sabahlar bizlərə nə baha düşdü?! 

Yenə dadanmışlar qabağa düşdü, 

Bizimki yenə də axıra qaldı. 

 

 

 

 

 

 

 

 

 

 

 

 



ADAMLAR 

 

Qəlbimdə ölünüz-diriniz yoxsa, 

Mənə açılası sirriniz yoxsa. 

Mənim ürəyimdə yeriniz yoxsa, 

Mənim ürəyimdən çıxın, adamlar. 

 

Bu ölüm-itimi nə sanırsınız, 

Bu ucuz ömürdən nə qanırsınız? 

Allaha, Tanrıya inanırsınız,– 

Allaha, Tanrıya baxın, adamlar! 

 

Bu dünya sirr gəlib, sirr qalasıdı, 

Bir olan Allahdı – bir qalasıdı. 

Elə ürəyimin bir parasıdı, 

Mənim ürəyimə yaxın adamlar. 

 

 

 

 

 

 

 

 

 

 

 



BIRDI 

 

Əyilə bildisə ona mərd demə, 

Döyülə bildisə ona sərt demə. 

Dərd ki, adiləşdi, ona dərd demə, 

Çəkməsən də birdi, çəksən də birdi. 

 

Şələdən keçən iş arabalıqdı, 

Şələmiz dəyməmiş hara qalıbdı?! 

Yurdu boş qoydunsa xarabalıqdı,– 

Sökməsən də birdi, söksən də birdi. 

 

Demə – çəmən dərya, yarpaq qayıqdı, 

Dağ dalında qara yellər ayıqdı. 

Elə ki, üzünə torpaq qayıtdı, 

Əkməsən də birdi, əksən də birdi. 

 

 

 

 

 

 

 

 

 

 

 

 



DÜNYA GÖZƏLDİ 

 

Göyündən yağışı, qarı yağırsa, 

Dumanı yüngülsə, daşı ağırsa, 

Otu göyərirsə, suyu axırsa, 

Dünya gözəldi… 

 

Ulduzu yerində, ayı yerində, 

Dənizi yerində, çayı yerində, 

Hər kəsin öz ömür payı yerində,– 

Dünya gözəldi… 

 

Olub-keçənləri yada salan var, 

İrəli gedən var, geri qalan var… 

Hələ ki, arada haqqı-salam var, 

Dünya gözəldi… 

 

 

 

 

 

 

 

 

 

 

 

 



RUHANİ 

 

Səsiyin  sehrindən qara daş yanır, 

Bulaqlar dil açır, qayalar çopur. 

Elə çağlayırsan qanım daşdanır, 

Elə eydirirsən ürəyim qopur. 

 

Bağrımın başına batan oxdumu, 

Yoxsa ki, saplandı xəncər tiyəsi? 

Allahın yoxdumu, Tanrın yoxdumu?– 

Tufanan dağılsın Adam yiyəsi! 

 

Aman ver, salamat çıxaq sabaha, 

Buna nə göy dözər, nə də yer, aşıq. 

Dedim bir «Ruhani» dilləndir, daha 

Demədim qətlimə fərman ver, aşıq. 

 

 

 

 

 

 



DAĞLAR 

 

Bir özümdüm, bir öz dərdim, 

Öz yolum-yolağım, dağlar. 

Fələk ilə əlləşərdim, 

Varıydı o çağım, dağlar. 

 

Sağım itdi, solum qaldı, 

Qanırılmış qolum qaldı. 

Nə önümdə yolum qaldı, 

Nə arxamda dağım, dağlar. 

 

Vuruldu neçə aslanım, 

Danıldı neçə dastanım. 

Viran oldu bağ-bostanım, 

Uralandı tağım, dağlar. 

 

Düymədə yarpağım yandı, 

Qabağımdan daman qandı. 

Kökümə qurdlar dadandı, 

Sındı şax budağım, dağlar. 

 

Haqq danışan dilim – düşmən, 

Bu elə o elim – düşmən... 

İçim - satqın, çölüm – düşmən, 

Gör nə çoxdu yağım, dağlar?! 

 

 



OLMASIN 

 

Olacaqlar olasıdı, 

Ha deyək:– Bəlkə olmasın? 

Bütövlük haqq qalasıdı, 

Bölünüb bölgə olmasın. 

 

Çarasızlar tapsın çara, 

Yar deyən qovuşsun yara. 

Heç kəsin qəlbində qara, 

Gözündə kölgə olmasın. 

 

Göydən yerə qar  dağılsın, 

Qara buludlar dağılsın. 

Dağılan nə var dağılsın,– 

Dağılan ölkə olmasın. 

 

 

 

 

 

 

 

 

 

 

 

 



VƏTƏN 

 

Girlənirsən sözdə-səsdə, 

Çürüyürsən yanın üstə. 

Yolunda baş qoyan kəs də, 

Yüzdə-mində birdi, Vətən. 

 

Biri tikən, beşi sökən,– 

Kimə yıxıl, kimə söykən? 

Addımbaşı qanqal əkən 

Güllərini dərdi, Vətən. 

 

Dərdi-səri qucaq-qucaq, 

Əldən gedir ocaq-ocaq. 

Kimisinə sığınacaq, 

Kimisinə pirdi Vətən. 

 

Bir yorulmuş nərdi, qalıb. 

Bir yaraqsız ərdi, qalıb... 

Məni Sənin dərdin alıb, 

Səni yiyə dərdi, Vətən. 

 

 

 

 

 

 

 



VƏTƏN DƏRDI 

 

Dərd birdimi, dərd beşdimi, 

Ölən dərdi, itən dərdi… 

Nə tək çəkdim ağrısını, 

Böləmmədim nə tən dərdi. 

 

Tutan tutdu, vuran vurdu, 

Bu tələni quran qurdu. 

Boğaz boydan uca durdu,– 

Dərd elədim yetən dərdi. 

 

Qan gərəkdi, qıyammadım, 

Səni səndə duyammadım. 

Göz yaşımda yuyammadım, 

Gözlərimdə bitən dərdi. 

 

Diləyimi yetirərmi? 

Qapısından ötürərmi? 

Torpaq məni götürərmi, 

Ürəyimdə Vətən dərdi? 

 

 

 

 

 

 

 



OLDU 

 

20 Yanvar gecəsinə deyilmiş ağı 

 

Obam, çağlayan çayların, 

Axar ikən, axmaz oldu. 

Bir mənzilə dolayların, 

Çıxar ikən, çıxmaz oldu. 

 

Tövlə-tövlə şahbaz atlar… 

Yalmanına yatdı yadlar. 

Baş-başa gələn buludlar, 

Çaxar ikən, çaxmaz oldu. 

 

Kül ələndi gözümüzə, 

Su səpildi közümüzə. 

Göydən Tanrı üzümüzə, 

Baxar ikən, baxmaz oldu. 

 

 

 

 

 

 

 

 

 

 



VARIM GEDIM 

 

Qəm qəddimi bükər oldu, 

Dərd sinəmi sökər oldu, 

Kimdim? 

Kimə nökər oldum– 

Dünya, səndən varım gedim. 

 

Baş kəsmədim, qan tökmədim, 

Kiməm ki, 

Kimə hökm edim? 

Mən bu yurda gərəkmədim– 

Dünya, səndən varım gedim. 

 

Dərəndən dağından keçdim, 

Qarandan, ağından keçdim, 

Solundan, sağından keçdim– 

Dünya, səndən varım gedim. 

 

Ağ əllərim nə itirib? 

Məni bura kim ötürüb? 

Qara başımı götürüb, 

Dünya, səndən varım gedim. 

 

 

 

 

 



ŞAD OL KÖNÜL, NƏ MƏLULSAN 
Keçər dövran belə qalmaz, 
Şad ol könül, nə məlulsan. 

Koroğlu 

Beş adın beş sanı olar, 

Tor quran peşmanı olar. 

İgidin düşmanı olar, 

Şad ol könül, nə məlulsan. 

 

Tərpənməmiş daş qalmadı, 

Yarılmamış baş qalmadı. 

Ən böyük savaş daldadı, 

Şad ol könül, nə məlulsan. 

 

Göy buludlar göy ahındı, 

Göy dəryalar günahındı. 

Dərya, bulud pənahındı, 

Şad ol könül, nə məlulsan. 

 

Bəm oxuma, bəm gətirər, 

Gözlərimə nəm gətirər. 

Qəm eləmə – qəm gətirər, 

Şad ol könül, nə məlulsan. 

 

Əldən çıxan ələ qalmaz, 

Qalmaz, billə-bilə qalmaz. 

«Keçər dövran belə qalmaz, 

Şad ol könül, nə məlulsan». 
 



SƏNIN HƏSRƏTINLƏ YAZDIĞIM ŞEİR 

 

Qəlbimin parası  üzülüb gəlir, 

Söz-söz, misra-misra düzülüb gəlir. 

Sənsiz gecələrdən süzülüb gəlir, 

Sənin həsrətinlə yazdığım şeir. 

 

İniltim, gümültüm, ağlar səsimdi, 

Öz ahım, öz naləm, öz nəfəsimdi. 

Qoşa qanadımdı, dar qəfəsimdi, 

Sənin həsrətinlə yazdığım şeir. 

 

Gözümün, könlümün söz təşnəsidi, 

Ömrümün fələklə əlləşməsidi. 

İlahi hisslərin mələşməsidi, 

Sənin həsrətinlə yazdığım şeir. 

 

Rəngi-ruhu qaçmış sir-sifətimdi, 

Səsinə uçunan məhəbbətimdi. 

Bir dönük sevdaya sədaqətimdi, 

Sənin həsrətinlə yazdığım şeir. 

 

 

 

 

 

 

 



 

 

BILMIRƏM 
(Nəğmə) 

 

Musiqisi Nazim Məmmədovundur 

 

Neyləyim, mənim də günahım budur:– 

Sənin günahından keçə bilmirəm. 

Ürəyə hökm edib, unudub səni, 

Nə də bir özgənin seçə bilmirəm. 

 

Dərdim söylənilməz yaxına, yada, 

Alovdan çıxıram, düşürəm oda. 

Qəlbimdə əbədi yerin olsa da, 

Neyləyim, qəlbinə köçə bilmirəm. 

 

Yanır baxışların gözün qarışıq, 

Dodağın titrəyir sözün qarışıq. 

Mənim ürəyimi özün qarışıq, 

Qıyıb dağlayırsan necə, bilmirəm. 

 

 

 

 

 

 

 

 



 

 

 

BIR DOSTLA DƏRDLƏŞMƏ 

 

Nə nüsrətim yeriyəndi, 

Nə bazarım, ağrın alım. 

Mənim bazar olan yerdə, 

Nə azarım, ağrın alım! 

 

Dərdli könül – yaralı təb, 

Nə söz sağaldar, nə də həb... 

Kimdi yazan bu tərsməzhəb, 

Yazıları, ağrın alım? 

 

Yoxdu haqqa güman, deyib, 

Söymə – «belə zaman…» deyib. 

Həmişə «qurd»lar yemləyib, 

Qazıları, ağrın alım. 

 

 

 

 

 

 

 

 

 



ÖZÜNƏ  GÖRƏ 
 

Özünə güvənən kimə küsənsin, 

Bir gəda tanınır yüzünə görə. 

Keçib əyləşir də yuxarı başda, 

Siyrilmiş, sırtılmış üzünə görə. 

 

Cüt gəlir, dalınca cüt qoşa gəlir, 

Tək gəlir, ölümlə baş-başa gəlir. 

Təpələr dağlarla döş-döşə gəlir, 

Dərəsinə görə, düzünə görə. 

 

Qeyrəti quludu tamahın, varın, 

Özünə, sözünə yad olanların. 

Seyrəlir cərgəsi ad alanların, 

Çörəyinə görə, duzuna görə. 

 

Səksəni haqlayıb, ömrə pis deyir, 

Doxsanı haylayır, yüzü səsləyir. 

Hələ sağlığında xələt istəyir, 

Qoyub getmədiyi izinə görə. 

 

Nə əldə kürəkdi, nə dama dirək, 

Əməli bir misqal, dili bir çərək. 

İbrahim İlyaslı, nəyinə gərək?– 

Hərə bir kişidi özünə görə. 

 

 



 

 

ASLANBƏYLI 

 

Yenə səni andım, sinəm göynədi, 

Başıma hərləndi Yer, Aslanbəyli. 

Hər daşın, hər qayan bir kitabədi, 

Təpədən dırnağa sir, Aslanbəyli. 

 

Sən donan heyrətim, yanan ahımsan, 

Üzümə açılan hər sabahımsan. 

Andımsan, qibləmsən, qibləgahımsan, 

Ocaq Astanbəyli, Pir Aslanbəyli. 

 

Sözümün şəhdidi yalın yamacın, 

Mən sənin tamarzın, mən sənin acın. 

Dilimin əzbəri, başımın tacı,– 

Bir İncə dərəsi, bir Aslanbəyli. 

 

 

 

 

 

 

 

 

 

 



CIĞALI  TƏCNIS 

 

Fürsət yoxsulları məqam gözləyər, 

Haqqın divanına qorxudan gələr. 

Aşıq deyər qorxudan, 

Qorxu – qürub, qorxu – dan. 

Bir qəfil ölüm yeydi, 

Bir ömürlük qorxudan. 

Hər ağıla gələn hər başa gəlməz, 

Başa nə gələrsə qorxudan gələr. 

 

Gözəl həqiqətdir gözəl əfsana,– 

Dil-dodaq əfsana, göz, əl əfsana. 

Aşıq, gözəl əfsana, 

Söylə gözəl əfsana. 

Yanında var qələtim, 

Nola gözəl əf sana. 

Göyçək görməyənə – gözəl əfsana, 

Qorxu görməyənə – qorxu dan gələr. 

 

Mətləb var ki – «Nə çox toxun, nə dəy az» 

Ay İbrahim, nə eyham vur, nə də yaz. 

Aşıq deyər nədə yaz, 

Nədən oxu, nədə yaz. 

O hansı bəxtəvərdi, 

Nə dərindi, nə dayaz. 

Məzlum olan nə qış istər, nə də yaz, 

Zülm eləyən gedər, qorxudan gələr. 



 

 

DIVANI 

 

Bu qovğanın kökü dərin, budaqları minbirdi, 

Tanrım, özüm bəndələri agah elə, nə sirdi:– 

Balı zəhər, zəhəri bal dadan fani dünyadı, 

Nahaqların ayağında haqqın əsir-yesirdi. 

 

Zalımın da, məzlumun da gözlərini tutub qan, 

Hanı mizan, hardan bilək, kim aqildi, kim nadan? 

Yaranışdan haqq yoluna bu köndələn atılan, 

Göydən gəlib, yerdən çıxıb - nə kərəndi, nə tirdi? 

 

Əyilməzlik söylədiyim uca dağlar əyilmiş, 
Nə söyləsəm – söylənilmiş, nə dillənsəm –deyilmiş. 

Yaradanım, sənin dünyan İbrahimlik deyilmiş, 

Niyə gəldi, niyə getsin, nə tapdı, nə itirdi? 

 

 

 

 

 

 

 



MÜXƏMMƏS 

 

Tanrım, necə dünyan varmış?– 

Nələr qandım, nələr gördüm! 

Bəzənən quru budaqlar, 

Doğranan düymələr gördüm. 

Savaşlarda qanım axdı, 

Toylarında nəmər gördüm. 

Yapılan uca saraylar, 

Yıxılan kümələr gördüm. 

Haqq dedim, haqqa söyəkndim, 

Sinəmdə nizələr gördüm. 

 

Qədər, qismət Allahdandı, 

Demirdim ha yüz yaşayım. 

And olsun varlığına, 

Ha istədim düz yaşayım. 

Ətəyimə daş yığdım ki, 

Ürəyimdə köz yaşayım. 

Mənim işim söz ilədi,– 

Bircə kəlmə söz yaşayım. 

Sözümdən çəkildim dara, 

Olmazın sitəmlər gördüm. 

 

Bir sevgiyə urcah oldum, 

Heç olmazdı on dörd yaşım. 

Təkcə Sənə əyan idi, 

Ta nələr çəkmədi başım?! 



Üzüldüm dost tənəsindən, 

Qınadı qohum-qardaşım. 

Yaş üstünə yaş gəldikcə, 

Daş üstə qalmadı daşım. 

Mən eşqimi Məcnun misal, 

Səhralarda mələr gördüm. 

 

Ha düşündüm, ha daşındım, 

Baş apardım, fikr elədim. 

(Sənə Asi olanların, 

Hər əməli məkr ilədi) 

Şeytana lənət dedim, 

Varlığına şükr elədim. 

Dilimdən düşmədi Adın,– 

Gecə-gündüz zikr elədim. 

Tək Sənə iman gətirdim, 

Təkcə Səndə hünər gördüm. 

 

Obam İncə dərəsidir, 

İlyaslı İbrahim adım. 

Arif olan anlayacaq, 

Nədi mətləbim–muradım. 

Oxusun dostum–düşmənim, 

Eşitsin yaxınım–yadım: 

İşıqda zülmət gəzmədim, 

Zülmətdə İşıq aradım. 

Nə görmədim – görəmmədim, 

Nə gördümsə hədər gördüm. 



 

 

 

 

NÖQTƏ 

 

Nöqtədən başlayıb hər şey dünyada,– 

Əvvəlimiz nöqtə, sonumuz nöqtə. 

Nöqtədi dəryada təklənmiş ada, 

Bir nöqtə boydadı canımız, nöqtə. 

 

Nöqtədən başlayıb otlar, çiçəklər, 

Nöqtə boydacadı nöqtə səsi də. 

Eynicə nöqtədi fillər, böcəklər, 

Nöqtə sürüsüdü Yer kürəsi də. 

 

Nöqtədən başlayıb qibləyə yönüm, 

Nöqtə–bircə kəlmə, nöqtə–yeddi rəng. 

…Sənin, şəkil çəkən, başına dönüm, 

Mənim nöqtə boyda bir şəklimi çək. 

 



OXŞARLIQ, ORJINALLIQ VƏ  

RAHATSIZLIQ 

 

İbrahim İlyaslı rahatsızdır ki, mövzuları 

Ağamalı Sadiqə, Məmməd İlqara, Məhəmməd 

Astanbəyliyə, mənə, daha doğrusu bizim 

mövzulara oxşayır. Ancaq gərək zərrəcə rahatsız 

olmasın bu oxşarlıqdan, bu bənzərlikdən. Əksinə, 

bənzəməsəydi soruşardıq ki, ayə, biz İncə 

dərəsini yazırıq, olum-ölümü, səbri-qəbri, dağ-

aran köçünü, mürid  cezvini yazırıq. Bəs  sən    nə 

yazırsan? Yaxşı ki, İbrahimin şerləri də Avdının, 

Cəlalın, Kərəmin halal sazının köynəyindən 

keçib. Kökü Mola Gülüstanın oxuduğu Qurandan 

su içir İbrahim ilhamının. Rahatsız olmağına 

baxmayaraq İbrahim söz üçün kimsənin qapısına 

borca getməz. Öz madarını yola aparmağa 

özünün gücü çatar, ilhamı dərdinə yetər. 

Çox hörmətli oxucu, özün görəcəksən ki, 

İbrahimin rahatsızlığı bizə, sözə, saza 

sevgisindəndir. Görəcəksən ki, oxşar olduğu 

qədər orjinaldır. Dünyada iki eyni barmaq izi 

yoxdur. O, barmaq izi qədər oxşardır. İki eyni qar 

dənəsi yoxdur, qar dənəsi qədər oxşardır. İki eyni 

tut yarpağı yoxdur, tut yarpağı qədər oxşardır. 

Oxşarlığıyla orijinaldır. Orijinallığıyla oxşardır. 

Şeh damlasıdı, arı şanıdı, hər gün doğan günəşdi, 

hər il gələn yazdı, hər yaznan açan nərgizdi, 



İncənin bir-birinə bənzəyən yovşanlı, qulançarlı 

təpələridi… 

İbrahim İlyaslı  yerində oxşardır, yerində 

orijinaldır. İbrahim rahatsız olmasın, İbrahimin 

rahatsızlığı gözəldir. O söz üçün, saz üçün 

rahatsızdır. 

 

Akif Səməd 

aprel-may, 1995. 

